
遣视之有收不及四五者有十不及一者亦有掇食草实者朕亟命赈之已悉朝于法其榜谕天下

自今水旱灾伤有司不以闻者罪如之佥都御史俞士吉赈饥还上圣孝瑞应颂上掷还之曰尔出

赈归未闻一语及民都御史固尔耶六月安南平诏天下置交址布政司羣臣譔平安南颂上谕都

察院曰朕尊我皇考旧制调发军马必用御宝文书去年命内使采天花山西此朕一时过寻悔而

罢近闻内侍进诈传诏旨伪造勘合复以天花为名于彼劳苦军民所在官都不来奏尔即遣两御

史往治械送京师有涉者皇亲不贷七月乙卯皇后徐氏崩八月三法司奏录囚命非犯十恶者皆

贷死南人戍极南北人戍极北流以下姑释之交址巳平余寇出没出源诸州山谷中前军都督佥

事高士文往剿至广源州与战死之 【 士文咸阳县人洪武中以小较从有功授燕山左护卫百

户从靖难有功累升前军都督佥事为人质直刚果善骑射其征交址多効劳勚死而人皆惜之】

九月张辅等献黎季牦及其子苍之俘于京师上御奉天门受之以付狱他子孙皆赦之给衣食于

有司嘉定县奏请度民充僧不听谕礼部曰民服田力穑养父母出赋税供上僧何补哉十月以交

址所举明经士人甘闰祖等十一人为谅江等府同知赐敕及御书慰免之羣臣有守卫卒自陈母

病渍甚乞假省视上曰曷不早白曰告守卫官不听也上大怒曰守卫官非人子耶黜戍边交址郡

县奏送所举士上曰南不耐寒命工部赐绵花袜靴于中道上谓刑部尚书吕震曰前所赦死戍囚

从南北风土便宜顾南者多死瘴疠其改发北京种田郡县庶全活之谕鞑靼可汗鬼力赤曰前遣

使致书本期通好何乃拘留不报今再遣百户早花等审求其故祸福之机一有显道唯可汗省之

甲午册谥大行皇后高平王济烨来朝丙申月食十一月敕张辅沐晟曰交址反侧必当剿灭然不

可滥及无辜虽凶逆之家幼子童孙驱入内地为民为奴而已姚广孝等重修文献书成赐名永乐

大典序之曰昔圣王之治天下也尽开成之道极裁辅之宜修礼乐而明教化阐至理而宣人文盖

自伏羲神农黄帝尧舜以至禹汤尚巳之数圣人继天立极皆作者之君文武相承文监二代乃始

有述孔子生周之末有德无位删修赞序功贤作者周衰百家舛繁王者迹熄秦人燔书斯道中绝

汉兴六艺渐传继而唐宋沿习有征我高皇帝以神圣之资广礼乐之途博大悠远同圣帝明王之

道朕嗣承鸿基缅思缵述以为混一之时必有一统之制作用以序百王之传总历代之典而世祀

绵邈简编颗富恒慨其难至于考一事之微泛滥莫周求一物之实穷力莫究譬淘金于沙探珠于

海戛戛乎不易得也乃集文学之臣纂四库之书购募天下遗籍上自古初迄于当世博采旁搜汇

聚羣分着为奥典以气者天地之和也有气斯有声有声斯有字故用韵以统字用字以系事揭纲

而目毕张始振而末具举包括宇宙之广大统会古今之异同巨细精粗粲然明备其余杂家之言

亦得附见盖网罗无遗以存考索始元年之秋成五年之冬总二万二千九百三十七卷名曰永乐

大典聚其散漫总其条贯于以见斯道之大弥纶天地通贯古今支派蔓衍布着而纷纭也十二月

颁高皇帝戒饬功臣铁榜文及敕旨于武官面申谕之通山王孟爚来朝

　　六年正月敕新城侯张辅曰前以将士久劳于外令尔等抚安平定及时班师今春气向暖未

闻还期朕夙夜在念其有妨耶速具奏闻二月命武臣子弟袭职者试骑射初试不中罚本卫所充

军三年覆试不中谪戍远方别选才子弟代之诏曰朕念昔南征以靖内难时皇太子居守赖军民

竭忠効力供给馈饷驰驱负挽昼夜弗宁城守战鬬犯矢石父母妻子朝夕不保使朕无北顾之忧

朕即位以来饮食梦寝不忘北京民其所属郡县数被水旱岁榖不登缺食流移朕甚愍焉永乐四

年五月所述负税粮课程其尽蠲之诸色课程自永乐六年为始仍免征三年少伸朕意焉三月诏

曰比者营建北京需材于下国之大事诚非得已民之劳止朕甚愍焉所司督责逋负鞭棰逼迫甚

失朕心河南山东西永乐五年以前悉与蠲免东安舒城二县饥命赈之掌交址布政司尚书黄福

言交址初平征剑不一请酌定请重赋税之上曰比除交址郡县官朕数谕之政务宽简以绥新附

福言良合膜意户部其轻议之 【 黄福字如锡昌邑人洪武中以太学生授项城主簿改清源皆

有惠政升金吾前卫经历上书论国家大计太祖甚加奖异超擢工部右侍郎永乐初迁左侍郎寻

升尚书肇建北京置行部为行部尚书交址叛命将讨之使福之南广营办军门调度有方交址平

命以尚书兼掌布按二司事交人安之洪熙改元召还兼詹事辅皇太子其后交址复叛再出师讨

之守臣再乞福往福至则将已失律夷民有执福者士酋惊曰此黄公吾故父母也解衣衣之骑之

骑不便舆舁之至其垒尊礼甚谨福厉声叱之曰尔等孤负天朝厚恩天地鬼神将共绝汝徐又晓

譬以顺逆祸福交事虽不可支而官军竟无一人被害者既还复改命董督淮泗漕运调行在户部

宣德初调南京户部先是朝廷敕襄城伯李隆守备南京至是复命福参赞正统初进少保五年卒

年七十八福历事五朝易直廉恕学士杨士奇南还祭扫至南京福卧病不出士奇即往见福惊曰

公辅幼主可一日离左右士奇服其言成化中谥忠宣】 遣给事中郭骥指挥金塔十歹谕虏王本

雅失里曰知尔自撒马罕脱身别居失八里今鬼力赤等迎尔北行以朕计之鬼力赤与也孙台久

结肺腑相倚为固未必弃亲就踈况手握重兵虽或干有附尔者亦安敢与异志尔与鬼力赤不两

立矣夫元运既讫顺帝以后瞬息闲六传未闻一人善终者此亦天意古有天下者皆封前代子孙

如陈杞微箕汉唐亦行之我高皇帝恤元子孙尤厚妥古思帖木儿遣还为可汗南北共知也朕爱

人之诚拟之皇考前代有同皎日不如幡然来归朕当念尔无吝封爵赏赉居尔近塞惟尔所欲若

惑下人图拥立之虚名不顾祸机是亦惟尔特赐谕意并赐织金文绮衣二袭彩币二端敕新城侯

张辅等曰朕命尔班师今天气已热瘴疠方作善抚视之有一死瘴不名全功四月永寿王尚灴来

朝五月下诏赦交址余孽敕文武官宽恤之悉停罢一切不急之务六月敕泰宁侯陈珪及北京行

部曰今方盛暑军民赴工者饮食作息必时有疾与医药敛怨为功朕所不取命军民子弟僮奴有

自为僧者并其父兄送京师输作五台山毕日就北京种田七月楚世子孟烷来朝论征安南功进

封张辅英国公沐晟黔国公清远迫王友为侯柳升为安远伯瓦刺土茜马哈木太平把秃孛罗来

朝封马哈木为顺宁王太平为贤义王把秃罗为安乐王余论功有差八月交址贼简定邓悉等复

聚众作乱以沐晟为征夷将军总云贵川蜀兵四万繇云南往征之命兵部尚书刘儁赞其军浡泥

国王麻那惹加那乃合家来朝上嘉劳之亲享之奉天门皆赐宴九月交址土人莫邃莫勋莫远等

来朝上嘉初下安南时率先归顺赐敕奖赉制诗赐之复遣太监郑和等赍敕使古里满刺加苏门

荅刺阿鲁加异勒爪哇暹逻占城柯枝柯拨把丹小柯兰南巫里甘巴诸国十月浡泥国王卒上辍

朝三日厚加祭赙葬之安德门外祠而碑之临淮县及靖州高要灵山二县皆言庙学当修上曰此

政首也工部其即日下有司且通行之天下敕甘肃总兵左都督何福曰得奏欲取西平侯家所畜

善马以统孳牧昔高皇帝时勋戚贵臣皆令畜马盖其享富贵意朕谨遵之其止勿言十一月皇长

孙出阁讲学三法司言大辟三百余人覆讯皆实请处决上令行人持节谕之冤许自诉复谕五府

六部及六科曰三百余人有一不实则死者含冤尔等更从容审之一日未尽则二日三日便十日

何害大抵人情难得有言便驾词者有讷不能吐者详悉以听毋刑迫之十二月敕谕北京官吏耆

老军民曰朕每惟靖难之日未尝忘尔父子兄弟功今宜安分力水孝亲敬长教诲子孙辑睦乡里

有官守者必廉必勤以为善人君子或有过愆皆行改涤夫为善获吉为恶致凶天道也黔国公晟

与交址贼简定战厥江败绩都督佥事吕毅兵部尚书刘儁交址参政刘昱皆死之 【 刘儁字子

奇江陵人磊落不覊读书日记数十言下笔成文平居言不出口遇事剖决有道乡人皆奇之曰异

日公辅器也洪武中以进士擢驾部主事累进尚书张辅征交址儁赞其军运筹划策夜以继日既

捷言辅释其孽党凯还上深嘉之辅还交复叛成祖命儁仍赞沐晟军抵化州夷人闻儁来皆喜独

贼首抗不服至又安海口飓风大作扬沙走石昼夜莫辨儁长吁曰天乎天乎口诵罗隐诗运去英

雄不自繇且战且行畧无退意晟败绩儁陷贼贼执之抗声大骂贼戏曰揖我纵公生儁骂益烈遂

遇害事闻上悼惜不已辍朝阳赙祭甚厚皇太子诸王皆遣祭仁宗即位叹曰妇人死夫尚有旌况

大臣为国损命往者刘儁死文未赠谥礼官即议之遂赠荣禄大夫柱国太子少传论曰愍节官其

子奎给事中】 兴平王火烐来朝是岁设四夷馆选国子监生教习四夷译字曰鞑靼曰女直曰西

番曰西天曰回回曰百夷曰高昌曰缅甸凡八馆

　　七年正月敕内外臣工曰文官之禄皆出民武官之功实因军能推绥恤庶几示报不报而又

侵之国法不容鬼神祸焉谕礼部臣曰高皇帝君天下三十余年法度明备朕恪尊成宪庶几阜康

思与民同乐其赐元宵节假十日自正月十一日为始百官朝参不奏事有急务封疏处分军民张

灯饮酒五城兵马弛夜禁着为令二月上将廵狩北京命皇太子监国吏部尚书兼詹事府詹事蹇

义兵部尚书兼詹事府詹事金忠右春坊兼大学士兼翰林院侍读黄淮左春坊左谕德兼翰林院

侍讲杨士奇为辅遣使于廵狩所经郡县存问高年上曰朕廵狩北京思得老成列置郡县洪武中

诸臣有引年未衰者吏部悉召之暂任以政资荐靖难将士之亡没者灵璧白沟东昌真定夹河藁

城凡六处命英国公张辅佩征虏将军印允总兵官清远侯王友充副总兵率浙福江川三广云贵

及楚辽宁三府护卫兵与沐晟恊征交址寇命行在户部尚书夏原吉兼掌行在礼兵二部都察院

事赐钞四百贯壬午上廵北京车驾发京师翰林学士胡广庶子杨荣谕德金幼孜扈从成子驻跸

凤阳谒祭皇祭上负土益陵从官皆负遂遣祭于祖陵赐凤阳土民户钞遣官祭灵璧战没将士遂

遣祭于东昌藁城夹河白沟真定坝上诸战处癸巳驻跸徐州祀徐王坟遣祭少昊帝尧孔子颜孟

峄山诸神壬寅至济宁晚至汶上漏下数列上召胡广杨荣金幼孜至行殿赐坐论事夜深辞退上

曰朕每日避风沙草间且行且猎尔可随观早发汶上上骑射过小村茆屋数家桑枣藂茂鸡豚杂

处儿童妇女聚观如不知万乘过上曰乐哉民家癸卯至东平州勉诸王羣臣乐善如汉东平三月

甲辰望祭泰心辛亥驻跸景州望祭恒山及北京山川壬子驻跸河闲府遣祭汉昭烈帝及河闲献

王戊午驻跸涿州见诸耆老追叙供亿之劳免其租税壬戌至北京坛而告天地于奉天殿遣祭山

川城隍之神受羣臣朝贺赐官吏军民钞命文武大臣从游万岁山交址进白象羣臣请贺不许敕

行在刑部都察院北京行后军都督府曰北京官吏军民从靖难者除十恶强盗不原余皆释之发

充军者悉复其故念守城功复通政司右参议贺银官庚午大宴羣臣及北京耆老宴毕并赐敕勉

谕四月谕行在都察院曰朕已宥从靖难者官吏军民罪尚虑有侥幸轻宪者其以朕意示之赐皇

太子书曰朕命尔监国凡事务宽大弁躁急文武羣臣皆朕所命虽有小迥勿遽折辱亦不可偏听

为好恶机务之重审察而行秋有所忽累德不细敬之慎之闰四月敕蹇义金忠等曰皇太子监国

所裁决庶务其令六科详录汇奏赏一人繇何罚一人繇何罚复宥繇何夫国之储嗣天下大本尔

等辅导当使天下之人仰望风采夙夜尽心庶副朕坏行在刑部都察院奏请录囚命重者五覆奏

五月谕北京耆老曰朕惟帝王之治教化为先朕夙夜拳拳惟图行之凡我百姓教训子孙明诗书

通善道慈孝而友敬一坊一乡之长教训乡坊之人五民守业无有淫惰贫富相睦邻保相恤则上

下相安风俗淳厚夫降祥降殃惟天善不善惟人作恶而悛亦为善类慎之省之营山陵于昌平县

之黄土山车驾临视封其山为天寿上采辑圣贤格言为书四卷曰圣学心法赐皇太子而序之曰

朕惟古帝王平治天下具有要道诏训子孙亦有成法朕承皇考洪基仰维缔造艰难惕焉思惧明

明有训是式是仪夙夜孳孳莫悟穾奥尝欲立言训我孙子顾所弭者无过六经圣紧之道几务之

暇采辑为书名曰圣学心法揭君臣父子为纲分而为目有统有专惟我子孙尚慎听之夫人君智

周天下必繇学问治心修身涵养以充之尊师重傅畜识以广之先明诸心力求其至然后可以应

天下之务无不宜矣不繇此者圣功何成治先敬天敬也者所以永保天命也法天行体天德则上

天眷顾四海又安不然天去人违不可延须臾飨祀鬼神尊祖配天所以报本反始也专精其德玉

帛粢盛明信荐之神其福矣祖宗立法佑启我后继世之君敬之守之则世祚延长败而不信衰世

之主也君人好恶与人同之独好独恶谓之拂天人之投闲毁誉爱憎无得而辨欲求无殆不可得

已夫祸乱生于怠豫而治康本于自强一心之用周流天下须臾蹔息不可有功大要在强勉而已

强勉则不懈不懈则身修家齐国治而天下平夫乱者生于台也生于忽也非治能生乱以其久安

而忘戒是以忽乱既乱而惧虑之无及守满持盈居高思危者人君所以安身而保位也道德仁义

教化之原也若夫内外者男女之位也明君为政必先正内则闰门和伦理正纪纲不紊矣自古国

家衰乱皆繇内外易位尊卑倒置权溺于中言出于闰男教女顺盛德之至也圣君为治先亲九族

夫睦亲人道之大也唐尧之德也诗咏行苇书言展亲是以周祚远也民国本也保如赤子未有不

治也致治先育才道也者所以化民易俗也学不至道不足以成才故养才必素建学立师是其急

也任人在择才择才之方在取信于众论一人有好恶众论合至公取公用当官称事治矣薮泽之

大以其能容君德之圣以其听谏朝夕纳诲贤君之盛也谦已和颜接而受之则众言日闻无蔽匿

之情隐伏之祸好谀而喜佞拒谏而饰非大臣固荣下僚惧罪耳目壅蔽则败亡也夫言有似是而

非貌有似真而伪不可不辨也君子则处以公正表里如一小人则用情私邪君心公正故君子有

所合而偏邪无自入故夫审其邪正而慎其用舍惟明君也夫礼国纪也乐情纪也教民敬莫善礼

教民和莫善乐治天下者先修礼乐焉夫天地者尊卑之位也君臣者贵贱之等也义明等辨则人

伦序而名分正故圣王之于天下也不使卑踰尊贱凌贵小如大庶先嫡君君臣臣父父子子夫妇

别长幼顺上下相维朝廷之谊明祸乱之源塞矣人君驭臣惟礼与诚遇以礼待以诚则得贤者之

心贤者之心得而天下之士归天下之士归而百姓戴焉人君不以赏私爱以待有功不以罚私恶

以待有罪赏当功则劝罚当罪则服赏吝罚弛则纪纲颓号今堕矣爵禄不足劝刑法不足严故赏

罚者明君所慎也刑也者圣人所以使人远罪改过也曰钦曰慎先王敬用不敢轻也杀愈多奸愈

作狱愈烦天下愈乱秦隋之君也财者所以经用也善乎君子之言曰民邦本也财民心也善生财

者非必取民也爱养生息使其力有余品节制度致用而不竭庸主则不然用掊克之吏剥膏竭髓

而谓之曰能之人也欺其君者也茅茨十阶尧所以钦明也恶衣菲食禹所以无间也贤主不侵淫

于嗜欲而戒慎于奢靡故天下靖安四陲蒙福衰世之君极费而穷好天怒民怨欲国无危不可得

也夷狄之性无常强则叛弱则服圣王驭之以道不威以威厚之以仁待之以信不以其归顺弛防

不以其衰微忘武来则御之服则处之起衅儌功损力耗财中国所以罢敝也夫兵也者所以备不

虞也除暴敉乱先用武天下既平先用文文武并用长久术也黩则玩玩则败圣王之治兵也教礼

义焉至死而不畏危也用以征伐则万全若夫父子人伦之至也为人父止于慈教之也爱而不教

败其子也孝顺德之大也子以事亲以身之孝率天下之孝则不令从不严治矣善继善述不改先

志孝之实也若夫勤励以事上廉洁以简身谦谨以守法正心修德责难陈善毋矜毋伐毋妒毋贼

毋市恩毋逞奸此臣道也历观人臣之败未有不繇于懈怠贪污而恣肆者也吾所以勉为吾之臣

者也凡前诸事吾集圣贤之言为训修齐治平之要盖大畧已具于戏自昔圣帝明王贤士君子或

生或学故其言之精微可得而用不可得而离也吾揆德薄智浅寤寐战兢无敢怠豫俯察仰思匪

学匪生无足垂训是以述而不作序厥篇端吾子孙欲观是篇其尚先观吾言非欲吾子孙取法吾

言吾欲子孙取法于圣贤也是月安邑县学教谕白威言安邑旱伤民饥流徙吏科征不已乞折收

钞帛当租税皇太子从之命廵按御史罪令而以威令安色钱塘知县黄信中青田知县谢子襄开

化知县夏为县得民皇太子皆擢为其本府知府六月遣御史行郡县举实长吏臧否升黜之御史

还奏汶上知县史诚祖治行第一贪污不职无甚易州同知张腾赐诚祖敕嘉劳之并赐上尊一织

金纱衣一袭钞千贯升济宁知州仍掌汶上事下腾狱敕行在吏部都察院更悉心访吏谕靖难诸

臣曰昔汉高帝屠戮韩彭臣主皆咎尉迟敬德为唐功首尝有小过一闻太宗训言即自饬励宋曹

彬虽有大功恒自裁抑故能令名终始往迹昭昭也我皇考加意勋旧饬戒谆切谨守不违中山武

宁王一人而已武宁王功大心小出则经营四方入则杜门远势每旦趋朝鞠躬屏息如蓝王者斗

筲小人卒至覆绝又如李景隆稔凶包慝造为妖谶天地鬼神暴厥逆谋朕念懿亲曲存宽宥不自

省究忿怨益深岂自保之道尔等从朕艰难以臻今日朕尝申明皇考戒饬之训兹复录洪武铁榜

及律条定制人赐一本俾永鉴焉呜呼朕不忘尔艰难尔亦不忘图自保不有宥过虽有券书恐犯

出宥外日至之时朕不能庇虏主本雅失里杀我所遣给事中郭骥指挥金塔上歹且欲寇边上怒

命严备而将征虏焉命兵部尚书署吏部事方宾简南京御史之才者召至北京宾奏荐御史循环

等二十八人上闻有繇小吏出身者命黜之曰御史国司直须用有学术识治体者上廷谓臣曰近

日州县数奏水旱朕甚不宁右通政马麟对曰尧汤不免焉抑一二州郡耳上曰洪范雨旸皆本人

事尔何不学因顾方宾等曰朕与卿等惛当修省更须择贤守令徙青州诸郡民之无业者八百余

户于蓟州七月命洪国公丘福为征虏大将军总兵官武城侯王聪为左副将军同安侯火真为右

副将军靖安侯王忠为左参将安平侯李远为右参将往征北虏敕谕曰本雅失里悖逆天道拘杀

信使命尔往往兵重事也自开平以往当常若对敌至出奇兵击之尔尝从征备悉胜术审势察机

不可执一既行复戒曰朕观风云气候当必有战占法慎则胜有言虏易取勿信之八月密云繁峙

二县献嘉禾行在礼部请贺不许是月丽水县山水暴溢害民皇太子遣人抚视九月庚午朔日有

食之遣使封甘肃总兵官何福为宁远侯谕之曰虏人来归且易给土田令俱来北京扈从渐渐移

之南行散于便宜畜牧之处谕行在三法司曰明刑慎罚厥朕本心是是非非惟尔究情昔隋炀帝

杀盗二千人当罪五人而已其时羣臣阿不諌朕以为恨朕数戒尔若有冤人尔等杀之不有阳责

必有阴谴丘福与虏战败绩死之王聪火真王忠李远皆力战死上闻叹息曰福不从吾言至此此

朕不明遂决亲征焉赐李远王聪赠谥恤将士死事者家敕行在五军厉将士治器械天下武职坐

罪者皆令诣阙自言非殊死悉宥之简备戎行令朝鲜国进马助征至则酬直十月命夏原吉沿途

筑城为储胥原吉请于宣府以北用武刚车三万辆运粮踵草约十日程筑城一酌储胥饱军留守

戍虏觉遁即蹑其后上然之命其城曰平胡杀胡十一月是月也督河刑部侍郎张本有疾皇太子

遣医驰视赐钞五百贯及狐帽狐裘 【 初运物赴行在者河涩舟滞皇太子遗张本督视本早暮

躬勤为方畧立程度舟行皆通公私便之至是疾皇太子遣医驰视】 十二月上谕行在户部臣曰

自济宁至良乡民劳递运数年其免户内粮税召张辅王友等领交址军还以从征虏进封陈懋宁

阳侯是月也守京城内使言城门郎于皇太子纵酒擅离城城门郎亦言臣母病偶归固言之内使

矣臣尝忤内使故内使构臣皇太子曰城门郎无疚内使上罔朝廷下诬无罪者下锦衣卫治之令

今后内官内使言事不实及挟私枉人者寘重典

　　八年正月谕皇太子曰朕亲征虏付尔留守事无大小审度而行尚亲贤远佞力于学问进德

而明智钦哉是月也皇太子以淮扬凤阳至陈州去年水患遣近臣视免其被灾田有典卖子女为

赎还工匠役京师者悉罢遣之二月敕黔国公沐晟仍佩征夷将军印充总兵官云阳伯陈旭充副

总兵率师征交址余寇以亲征北虏诏天下命皇太孙居守北京户部尚书夏原吉辅之赵王高燧

整堙北京城池军马广平侯袁容泰宁侯陈珪辅之丁未车驾发巳酉次龙虎台遣祭居庸山川庚

戌度叵庸关次永安甸晚雨雪己霁日下五色云见丁巳驻跸宣府壬戌度野狐岭驻跸兴和扈从

臣应制譔平胡诗于马上甲子大阅士是月广德州知州杨翰坐事被逮州民诣阙颂政皇太子复

其职赐钞三百贯三月乙亥驻跸呜銮丙子驻跸凌霄峰志燥泉乏天忽雨雪丙戌大阅乙未马次

清水源地咸水涸忽涌泉扈从臣应制譔神应泉诗是月也颍川县饥皇太子命赈之四月庚子行

营刀戟中夜皆有火光癸卯车驾至玄石坡勒铭于立马峰曰维日月明维天地寿立石勒铭与之

悠久壬子次擒胡山勒铭曰瀚海为镡天山为锷一扫胡尘永清沙漠赐其泉曰灵济甲寅次广武

镇勒铭曰于铄六师用歼丑虏山高水清永彰我武赐其泉曰清流庚申次威虏镇乏水军士迟食

赐以所乘水上尚膳曰巳暮令视军士食乃膳是月也皇太子免陕西被灾逃亡民徭役一年停征

其逋负五月丁卯次胪朐河赐名饮马河选勇士三百专护卫不隶于诸将甲戌次环翠阜获虏谍

言本雅失里将西奔瓦刺已古兀古儿札之地上令诸将悉度饮马河分追之乙亥留清远侯王友

广恩伯刘才统领守营兵马于饮马河上筑杀胡城上率精骑循河西北行以二十日粮往丙子发

闻喜冈敕诸将避山取便道毋疲士丁丑次平虏塞用鞑靼日户为乡导戊寅车驾至兀古儿札虏

巳遁驻兵河上赐名清尘河倍道夜追巳卯及虏斡难河上登山先布阵逆击破之本雅失里以七

骑遁去俘获男女辎重孳畜仍命游击将军刘江骠骑将军梁福等追之上驻跸灭胡山释俘遣之

人予口粮羊马皆膜拜辛巳驻五原峰命都督薛禄祭斡难河山川赐名玄冥河丙戌次饮马河班

师庚寅至蟠龙山以所获牛羊及光禄寺上供均给士是月也金州霪雨泛溢皇太子遣视之赈滁

宿交址总兵官沐晟追剿贼首陈季扩于虞江季扩遁追斩首三千余级六月癸巳驾车次飞云壑

倍道行甲辰侦阿鲁台聚众山谷中命严阵上率数十骑乘高视地势麾军度山结阵行虏出没迎

且却少顷阿鲁台遣人请降上巳预敕出谕之既阿鲁台为下所阻未决再遣其甥来上赐甥酒复

使与偕其下欲降者半欲战者半上命诸将严而待虏迟回不发上以数百骑挑之虏迎战右哨与

敌阿鲁台率数千骑当中坚上率精骑冲破之阿鲁台堕马策而遁追奔十余里虏死且生皆乱散

遂营于静虏镇丙午上率精骑穷追命都督冀中金玉等领马步卒殿至长秀串虏弃辎军牛马杂

畜弥望中等收杂畜焚其辎重丁未上追及虏四曲津斩其名王以千百数十人戊申追至广漠城

上逐虏山谷间复大败之巳酉发广漠上命诸军渡河而伏以辎重先上按精兵最后虏竞趋辎重

伏出虏亟走上兵至虏莫知所向反奔河皆陷淖生擒数十人余尽死虏遂绝庚戌次宁武镇余虏

多来降辛亥次紫云谷诸将皆会贺捷壬子次玉润山上见病卒悯之命申官周视病者悉给医药

乙卯次清垂原令舁病辛酉次长乐镇令都督刘江殿英国公助之就道瘗遗骸癸亥次金沙苑命

恤士病馁收病卒一人赏钞五七月丁卯次开平宴劳将士分所获给军上曰朕在塞外久素食非

乏肉也念士不能甘侍臣曰惢见陛下服御供具贬于将帅上曰朕往时布军皆然此行尤念士改

开平李陵驿为威虏驿壬由次盘谷镇敕宁夏备御都指挥王俶曰朕闻能特命镇守之癸酉次独

石止羣臣远近驾甲戌次龙门皇太子使使进袍服请上更上曰将士衣久弊入关赐之赐乃更壬

午至北京癸未宴羣臣从征居守皆预甲午大赏功是月也皇太子令州县户不及五里州一年县

二年各贡生员一人禁弃男子不育者平阳县风潮漂没登州府所属诸县疫安庆徽州镇釭凤阳

诸郡县饥皇太子皆命安抚赈恤之八月封安远伯柳升为安远侯赐扈从北征文职官钞币特命

翰林学士胡广侍讲杨荣金幼孜同尚书之赐赈巩昌诸府饥九月幸天寿山十月上将南还丁酉

发北京以务本训赐皇太孙其书言田野农桑之勤劳举高皇帝创业艰难次及往古人君圣贤昏

乱可鉴戒着以致饬励之意是月也皇太子赈江西饥十一月车驾至京师十二月周王橚楚王桢

宁王世子盘栻水寿王尚灴来朝左都御史陈瑛劾奏隆平侯信强占丹阳县之练湖及江阴县田

上曰昔中山王有沙洲一区水利所经其家僮据以厉甚中山王闻而归地于官信何敢尔命三法

司杂治之谕吏部尚书蹇义毋以刀笔吏为御史着为令交址贼首陈季扩上表请降许之以为交

址布政使

　　九年正月陈季扩外降内叛复命张辅佩征虏将军印充总兵往会沐晟剿捕之发诸省兵二

万四千隋征二月丁未月食下诏赦交址罪人停其征采三月三法司奏录囚上曰论刑之际当详

君子小人君子有过如失足误亦偶然小人有罪如馋口恣而无厌安定王尚炌来朝刑部奏民有

盗劝善书者当黥戌上曰盗劝善书黥比耶命去之温州民言岁输白矾山岭为艰乞附载之海舶

上问工部臣何用矾对曰染色布上曰染布耳而劳民于远罢之命自今制布毋染四月刑部都察

院请遣官各省决囚上曰京狱有冤得击登闻鼓在外难矣其再使审覆闻名诸王来朝长幼次至

六月内官郑和使西洋诸番锡兰山国王不礼将劫之和俘王以归官军从入海者皆引见命礼部

与宴钞抚恤扬州府诸县之被水灾者赈龙游县饥开会通河成七月浚黄河故道成陕西疫遣户

部侍郎王彰祭西岳及关内山川上谓兵部尚书方宾曰物性遂则生蕃往时北京军士养马散牧

郊垌是以騋牝成羣近闻置棚造枋絷维之当有蹄啮死者饲秣失宜死者病不治死者朕以此训

谕司牧皆不遵用尔兵部申饬之以湖州诸县淫雨没稼免今年田租张辅沐晟败交址贼党阮帅

于月常江汝南王有爋永宁王有光来朝满刺加国王拜里米苏刺率其妻子及陪臣五百余人入

朝宴劳之厚其赐遂御朝受锡兰山国王之俘羣臣譔来远人讨不庭诗以进赈临城县饥八月癸

卯月食谕三法司曰明刑慎罚朕虽面训属吏苟且因循自今非谋反大逆当即死者具疏情犯朕

详览之必五覆奏命屯田军以公事妨农者勿征赋着为令肃王楧来朝十月辽王植来朝敕五府

六部三法司所奏重囚论皆当死为之惕然特再三省谕尔等审覆之敕户部谪徙比京及充军屯

种之人免杖而徒者五年勿事免徒流而徒者三年勿事充军屯田者一年后征其租允军屯种者

二年后征其租封冲■〈火或〉为韩王佐敬为靖江王重修高皇帝实录增置北京行部户曹清

吏司郎中一员永平保定河闲三府同知通判各一员涿通霸蓟滦安景沧八州同知判官各一员

专理屯务潘王模谷王橞庆王■〈木旃〉代世子逊煓晋世子美圭来朝丁卯命皇太子嫡长子

为皇太孙冠于华盖殿十一月免陕西逋负清狱囚遣御史廵视靖难时挫师处死未尽瘗者罪所

在官司十二月乙未大雨雪上召礼部尚书吕震曰寒甚昔靖难时亦当此景将士裂肤坠指朕尚

念焉故从征者其各赐之钞以水灾免顺天府等州县税粮敕三法司曰每盛寒暑朕必命恤囚比

闻死狱者往往蔽不奏夫杀一微物尚有阴祸人命至重可怠肆乎自今不谨则朕不贷上谕工部

臣曰京城军士有出征者有守卫者妻子在营雨雪连日必有寒冻抽分处所积薪不少户给百斤

出征者三之成都知府贾瑜饶州知州李益九载考满吏部言瑜益皆得民上擢瑜福建参政益山

西参政命礼部各赐钞百贯宴劳之朕恒念得贤守自今守九载有治绩者升赏一视益与瑜安□

王□楹平阳王济熿来朝闰十二月敕五府六部臣曰朕任贤求言拳拳生民遣问军民利病络绎

于道于今十年困弊未苏未臻治効非长之者未得人欤昏懦阘茸者不达政体贪黩苛刻者不恤

人穷欤司理之官不明其情或牵货贿颠倒抑民欤耳目之官或拘于欲得实迹因循缄默不纠不

言欤今有可以革斯弊道及军民有所未便着条析以闻助朕拳切谕右副都御史李庆曰养民先

守令守令贤否在按察司按察贤否在都御史卿等不能举职即按察司职亦废何论守令其察非

廉明正直之士皆黜罢之谕兵部臣曰武臣子孙世袭老弱残疾者优给之旗较有功者优给及子

孙此高皇帝旧制尔等毋以四方无事恩不至焉

　　十年正月刑部都察院六科劾奏天下州县朝觐官有勘合不完者请付治上命条上完者几

何人盖千五百余人仅八十人完上嘉八十人动赐钞使复职余亦宥而勉之复问鸿胪寺及六科

比日命朝觐官言民瘼言者几何对曰百五十上曰令尽今日言缄默者罪既命六部议行曰不当

亦勿问元宵节赐羣臣宴听臣民观鳌山午门外三日命造作杂务勿遣正官俾专理民赈陇州饥

山西诸县饥有司不以闻械治之鲁王肇辉来朝以奸民好讼繇无恒产而北京多闲田命犯者挈

妻子耕种于北方二月赦武职犯罪者以杨士奇金幼孜为考官会试天下士命精择之毋过百人

曰取散木百不若得良材一伊王■〈木彝〉楚世子孟烷来朝辽王植有罪削护卫及仪卫司给

与军较厨役三百人备使令三月秦王尚炳薨代世子逊煓来朝四月庆成王尚炫来朝上谕兵部

臣曰朕申戒马政有年矣蕃息未报其饬厉太仆及诸部司卫官管马官岁终以孳牧来闻考勤怠

焉敕三法司曰曩者奸恶齐黄等谋危社稷皆巳伏诛复芟芜去秽绝其滋蔓自今三月十六日以

前凡姧恶远亲巳擒在官者不宥余皆赦之赈河南山西饥五月宁化王济焕来朝六月增建习译

馆二十楹敕户部臣曰朕岁遣人行郡县欲周知其丰欺河南饥有司不以闻其速赈之凡郡县及

朝廷所遣官目击民艰不言者追下狱永和王济熇来朝七月以水免苏州府诸郡税粮选在闲鞑

官教民牧马铸永乐通宝钱八月宁世子盘烒来朝令皇太孙兼讲武事命兵部选北方民闲子弟

年十七至二十拳勇有材艺者给廪送京师充随从名曰幼军敕北京提督养马官考验军士养马

孳生及数者人赏钞五锭牧养失时罪不贷敕边将于关外险要之处崇石垣深濠堑以防虏山东

河南诸县耆民诣阙谢赈上谕户部曰赈饥上责也远来谢止复来其再止之并给路费还皇亲徐

赫匿逃民法司请治之上召谕曰疏远小人尚相戒守法尔乃狎恩昔中山王不敢分毫越度非尔

祖耶治如律以国子监学录王让侍皇太孙说书曰朕闻其孝九月上闻天寿山工匠有亡疫者为

文遣祭命僧资荐三昼夜有司归其骨复其家二年封志烜为秦王十月敕都察院大理寺出轻系

输作赎罪者病顺天府医疗之甲子甘露降方山猎于武岗山之阳羣臣表贺应制譔诗丁卯命皇

太孙演武于方山十一月以旱免湘阴海康遂溪三县税粮开州民父子三人自言愿効力天寿山

上曰有为乎曰无生受国恩愿効寸报上曰尔意诚美尔能遵教务本不犯刑辟归而化善于乡即

所以报见乡老少亦谕以朕言遣太监郑和赍敕往赐西南海上诸夷君长所镇抚陈恭上言人主

侍卫宜严戎翟异类非我腹心不当寘左右唐玄宋徽可为明鉴上示羣臣曰恭言甚是顾唐玄宋

徽自有败道岂坐用夷人君抚有薄海内外亦安得示人不广夫金日磾忠于汉武史那社尔効于

唐宗胡元疏外汉人南人柄用蒙古鞑靼然亦不免于亡乱十二月邳州淫雨伤稼命御史传赈之

　　十一年正月辛巳朔日有食之上曰朕乖治理上累三光众阳之宗薄食元旦尔羣臣尚勉辅

朕朝贺宴会其悉罢免上谓通政司曰朕令来朝有司言民利病率云田榖丰稔比闻山西民乃食

树皮草根自今悉记之境内灾伤已不自言他人言者必罪徐州饥宽其逋税天寿山陵成名曰长

陵二月设贵州等处承宣布政司莒沂崇明德安丰城诸县饥赈之置乌思藏卫命北京民分养孳

生马上廵狩北京命皇太子监国皇太孙从乙丑车驾发京师丙寅葬仁孝皇后于长陵三月皇太

子赈湖州诸县饥四月车驾至北京上谓行在兵部尚书吕震曰有司妄言时和岁丰者业加有罪

切民情知治理者宜旌赏之敕三法司慎刑行在刑部奏决囚有律轻情重者请重处之上曰民弗

信其如律赈山东饥五月诸城等县蝗命有司捕瘗之谕曰蝗苗蠧也尔不能除则亦民蠧端午节

幸东苑观击球射柳听文武羣臣四夷朝使及在京耆老聚观是日也分击球官两朋驸马都尉袁

容领左宁阳侯陈懋领右自皇太孙而下诸王大臣以次击球皇太孙射柳三中上大喜既毕使属

对称善赐名马锦绮纱罗及番国布诸王大臣以下击射申者赐夏布彩币有差遂命儒臣赋诗赐

羣臣宴及钞设甘肃茶马司于陕西行都司城外定营建长陵功赏进封武义伯王通为成山侯驺

虞见青兖羣臣献诗礼部请贺不许六月上召行在户部臣曰人从徐州来言水灾民有鬻男子者

人至父子相弃穷极矣即驿赈之所鬻为赎还乐亭县人伤稼免其租壬戌月食束鹿县野蚕茧增

设顺天应天二府州县官府通判州判官县佐各一员理马政七月鞑靼太师阿鲁台来归封为和

宁王申敕交址布政司府州县官善绥新附之民敕镇守大同江阴侯吴高修诸处烟炖高五尺坚

必铁石八月赈仁和嘉兴二县饥申明恤刑之令九月命扈从军士于北京城外旁近人种麦二十

畆依屯田考较毋倚闲暇而旷沃土府军指挥张昶自南京来奏事辞归上颇闻昶弟倚皇太子妃

兄居乡骄横召谕曰开平王永城侯德庆侯家恃外戚生事皆取灭亡汝当为鉴因赐钞六十锭曰

若尔家守法何翅万之上谓户部臣曰山东蝗有司不问朝廷知而遣捕滋蔓矣各郡县每岁春至

惊蛰时其即视之初发捕使绝布政按察二司失提督者与州县同罪十月遣副都御史李庆赍玺

书于南京命皇太子录囚出轻罪命诸将整饬士马十一月以山东新进野蚕茧织帛染柘黄制衾

荐太庙瓦刺马哈木既封复叛谋寇边上将亲征焉命诸将廵边练士马

